
Permulaan kata bagi ruangan ini, kerana menyambut
Hari Raya ialah min al-‘aidin al-faizin al-maqgbilin sambil
mengharapkan permaafan di antara satu dengan yang lain.
Mudah-mudahan Tuhan memanjangkan umur kita bersama sampai
dapat kita berjumpa lagi pada tahun hadapan.

* * *

Pihak majalah ini, tentunya mengucapkan pula ucapan
Selamat Hari Raya dan terima kasihnya kepada Cif Kadi,
Tuan Haji Ali yang telah bermurah hati dalam khutbah Jumaatnya
pada 19.4.57 telah “mendakyahkan” Qalam kerana di dalam
ruangan dari sebulan ke sebulan telah meminta supaya Tuan
Haji Ali sanggup bermuzakarah dengan pengarang “Risalah
al-Madhhab”. Haji Ali mengatakan tidak ada facdahnya dan
tidak pernah ada muzakarah di antara ulama-ulama Islam. Kalau
betul begitu tentu orang bertanya apakah Haji Ali
berpendapat apa yang dikata olehnya benar semata? Biarlah
soal ini tinggal kepada beliau tetapi yang diharap
mudah-mudahan Qalam didakyahkan lagi di dalam khutbah-khutbah
Jumaatnya atau pun mendapat keistimewaan di dalam khutbah
Hari Raya yang akan datang — mudah-mudahan!

* * *

Sekarang orang ribut-ribut mengatakan bahawa kerajaan
Negeri Sembilan akan memungut “Fitrah Paksa”. Paksa
tidak paksa bukan masalahnya kerana pada zaman khalifah
Abu Bakar dahulu beliau menghunus pedang terhadap orang
yang tidak mahu membayar zakat. Hanya satu perkara yang

patut diperhati bahawa kerana di Negeri Sembilan bermazhab

Syafie maka rupanya pungutan zakat itu bertaklidkan kepada
mazhab lain sedang kalau perkara-perkara lain berbangkit

tidak mahu ikut lain mazhab — dan kebanyakan

undang-undang dasar negeri-negeri itu diasaskan kepada

mazhab Syafie! Cara beginilah yang senang kerana di mana ada
maslahat di situ di pegang! Beginikah yang sebenarnya pengajaran

Islam?

A.Senu, ringkasnya UMNO, telah mengeluarkan suatu
perisytiharan menegah ahli-ahli UMNO menghadiri kongres
kebangsaan. Suaranya pula menuduh Onn berdiri di belakang
kongres itu dan dinyatakan pula bahawa kongres
itu akan memecah perpaduan orang-orang Melayu! Dengan kata-kata
ini orang hairan apakah sesuatu yang bukan dibuat
oleh UMNO itu hanya untuk memecahkan orang-orang Melayu!!!
Apakah hanya UMNO itu sahaja yang berhak bersuara
bagi orang-orang Melayu!!! Sepatutnya UMNO bersama-sama dan
sepatutnya ia menganjurkannya supaya dapat difikirkan
dan diketahui ke mana orang-orang Islam Melayu akan dibawa — tidak
hanya mengikut “pemimpin-pemimpin” UMNO sahaja!
* * *

Ada orang menyebut tentang anggota Masyumi Mr
Yusof Wibisono terlibat dalam perkara kewangan dan
telah ditahan oleh pihak tentera Indonesia. Tentang sebutan
itu seolah-olah bertujuan Masyumi juga gelapkan
wang. Jika sebenarnya betul begitu patut benar ia
ditahan dan diadili sebab tidak ada gading yang tidak
retak — kalau salah mesti ditangkap dan dibicarakan.

Begitulah adil dan mustahak dilakukan — ini
tentunya diredhai oleh orang-orang Masyumi sendiri.
Hanya sanya apakah kesalahan-kesalahan ketua Negara juga mesti
dipejamkan mata jika dicari keadilan?

— Cemeti al-Farouk



